
Qadimgi Yunonistonda ta’lim bir xil tizimga ega emas edi. Har bir polis, ya’ni 

shahar-davlat, o‘z urf-odatlari va falsafiy qarashlariga ega bo‘lgan. Eng mashhur 

ta’lim tizimlari Afina va Spartaga tegishli bo‘lib, ular yondashuvi jihatidan mutlaqo 

farq qilgan. Afinada ta’lim intellektual rivojlanish, notiqlik va san’atga qaratilgan edi. 

Aksincha, Spartada harbiy tayyorgarlik, itoatkorlik va jismoniy chidamlilik ustuvor 

hisoblangan. Ana shu farq keyinchalik “Sparta agogesi va Afina maktabi” o‘rtasidagi 

bahsning asosiga aylangan. Miloddan avvalgi V asrga kelib rasmiy maktablar paydo 

bo‘la boshlagan bo‘lsa-da, dastlab ta’lim uyda yoki xususiy ustozlar (ko‘pincha qullar) 

tomonidan berilgan. Bunday ta’limni asosan badavlat oilalar o‘g‘illari uchun 

ta’minlay olgan. Qizlar esa ko‘pincha uyda, ro‘zg‘or ishlariga oid ko‘nikmalarni 

o‘rganishgan. 

Afinada quldorlik tizimi oʻziga xos xususiyatlarga ega boʻlgan. Miloddan 

avvalgi V-IV asrlarda sinfiy tafovutlar kuchli boʻlgan. Hunarmandchilik, savdo-sotiq, 

ilm-fan Afinani Gretsiyaning markaziga aylantirgan. Har bir quldor jamiyat ishlab 

chiqarishlarda faol qatnashish imkoniyatiga ega boʻlgan edi. Taʼlim va tarbiya 

tizimida Afina fuqarolarining qatnashish huquqi boʻlgan. Afinadagi ta’lim modeli 

paideia tushunchasiga asoslangan bo‘lib, u oddiy maktab ta’limidan kengroq ma’noni 

anglatgan. Bu ideal fuqaroning har tomonlama kamol topishini - axloqan pok, aqlan 

yetuk, jismonan chiniqqan va san’atdan xabardor bo‘lishini nazarda tutgan.Afina 

paideiyasi doirasida o‘qish, yozish, musiqa, she’riyat, jismoniy mashqlar, keyinchalik 

esa falsafa va notiqlik o‘rgatilgan. Yod olish muhim ahamiyatga ega bo‘lgan. 

Faylasuf Xenophon ta’kidlaganidek, ayrim o‘quvchilar Iliada va Odisseya 

dostonlarini to‘liq 2700 dan ortiq sheʼriy misralarni yod olganlar. 

Bu ta’lim shunchaki bilim olish uchun emas, balki fuqarolik hayotida faol 

ishtirok etish uchun xizmat qilgan. Qadimgi yunon ta’lim tizimida paideia 

tushunchasining ma’nosini anglash afinaliklarning bilimni demokratiya bilan qanday 

bog‘laganini tushunish uchun muhimdir. Afinada bolalar 7 yoshgacha oilada, qullar 

nazorati ostida tarbiyalangan. 7 yoshdan keyin koʻproq oʻyinlarga eʼtibor qaratilgan. 

Keyin oʻgʻil bolalar maktablarga yuborilgan. Qizlar esa uyda tarbiyalangan. 7 

yoshdan 15 yoshgacha boʻlganlar davlat maktablari yoki xususiy maktablarda tahsil 

olganlar. Ular musiqa, gimnastika maktablari deyilgan. Yaʼni musiqa 

mashgʻulotlarida musiqa, grammatika mashgʻulotlarida esa oʻqish, yozish orgatilgan. 

Shuningdek kifarachilik va palestra maktablarida ham oʻqitilgan. 16 yoshga kelgach, 

badavlat oilalar farzandlarini oliy ta’limga yuborgan, u yerda asosan notiqlik va 

falsafa o‘rgatilgan - bu ko‘nikmalar jamoat hayotida faol ishtirok etish uchun zarur 

bo‘lgan. 18 yoshgacha gimnastika davom ettirilgan. 18-20 yoshlardagi oʻsmirlar 

tarbiyasi Efebiyapya shugʻullanish bilan yakunlangan. Klassik Afinada o‘g‘il bolalar 

uchun ta’lim dasturi quyidagilarni o‘z ichiga olgan: 

Grammatika va adabiyot: Homer dostonlarini mukammal o‘zlashtirish 

Musiqa va lira chalish: nafislik va tarbiyalilik belgisi 

Jismoniy tarbiya: gimnaziyada mashg‘ulotlar 

Falsafa va mantiq: ayniqsa 16 yoshdan boshlab 

Notiqlik san’ati: siyosiy va sud jarayonlarida ishtirok etish uchun zarur 

Bu har tomonlama rivojlantiruvchi o‘quv dasturi ta’lim insonning ham aqli, ham 

fe’l-atvorini shakllantiradi, degan qarashga asoslangan edi. Ta’lim faqat kasb uchun 

emas, balki haqiqiy fuqaro bo‘lib yetishish uchun zarur deb hisoblangan. Manaviy 

tarbiya gimnastik tarbiya bilan qoʻshib olib borilgan. Mehnat tarbiyasi bilan 

shugʻullanishga yoʻl qoʻyilmagan. Afinaning boshlang‘ich va oliy ta’lim 

muassasalari bugungi maktablar kabi markazlashgan emas edi. Ta’lim ko‘proq 

alohida ustozlar va murabbiylarga tayangan norasmiy tizim bo‘lgan.  

Ko‘plab ustozlarning ijtimoiy mavqei yuqori bo‘lmagan - ular ko‘pincha qullar 

yoki chet elliklar edi. Spartada kemalar toʻxtaydigan qulay gavanlar boʻlmagani 

tufayli qullar mehnatiga asoslangan dehqonchilik hukmronlik qilgan. 9 ming oiladan 

iborat boʻlgan quldorlar 250 mingdan koʻproq aholiga hukmronlik qilganlar.Tarbiya 

ishlari esa davlat ixtiyorida boʻlib, uning asosiy maqsadi sogʻlom, chidamli va 

chiniqqan jangchilar va boʻlajak quldorlarni yetishtirish boʻlgan. Spartada ta’lim 

asosan harbiy tayyorgarlikdan iborat edi. Fuqaro jasur, kuchli, jang san’atini 

biladigan va itoatkor bo‘lishi kerak edi. Shuning uchun ta’lim ham shunday 

fazilatlarni shakllantirgan. Sparta millatning bolalari 7 yoshgacha uyda yashar, keyin 

18yoshgacha "agella"deb ataluvchi taʼlim muassasasida tarbiyalanar edi. Spartadagi 

agoge tizimi qadimgi Yunonistondagi harbiy yo‘naltirilgan ta’lim shakli bo‘lib, u 

Afinadagi tizimdan keskin farq qilgan. Asosiy e’tibor jismoniy chiniqish, chidamlilik, 

jangovar ko‘nikmalar va davlatga sadoqatga qaratilgan. Hatto nutq ham qisqa va 

lo‘nda bo‘lishga o‘rgatilgan - bugungi kunda bu uslub “lakonik” nutq deb ataladi. 

Agar spartalik bola jangchi emas, kulol, duradgor yoki dramaturg bo‘lishni istasa, 

uning imkoniyati yo‘q edi - davlatga bu kerak emas edi.  

Biroq Sparta savodsiz yoki qo‘pol jangchilarni ham xohlamagan, shu sababli 

harbiy mashg‘ulotlar bilan birga o‘qish, yozish, adabiyot va musiqa ham o‘rgatilgan. 

Spartada jamoaviy ta’lim shu qadar muhim hisoblanganki, agogeni tugatish fuqarolik 

olish uchun majburiy shart bo‘lgan. Barcha voyaga yetgan erkaklar yaxshi 

fuqarolarni tarbiyalash uchun mas’ul bo‘lgan. Maktab o‘quvchilari barcha yoshi 

kattalarga “ota” deb murojaat qilishi shart edi, har bir fuqaro esa voyaga yetmagan 

bolaga tanbeh berish huquqiga ega bo‘lgan (jazolash huquqisiz). 20 yoshga yetgan 

yigitlar 21 yoshda fuqarolik olishdan oldin kichik yoshdagilarga murabbiylik 

qilganlar. Davlat ta’limi ustuvor bo‘lganiga qaramay, ota-onalar farzandlari 

tarbiyasiga befarq bo‘lmagan. Barcha manbalar ta’limning asosiy maqsadi yaxshi 

fuqarolarni yetishtirish bo‘lganini tasdiqlaydi. Bu, albatta, professional askarlarni 

tayyorlashni anglatgan.  

Shu sababli bolalarning mashaqqatli sharoitlarda yashagani haqida ko‘plab 

hikoyalar mavjud. Qattiq intizom va hatto kaltaklash ham qo‘llanilgan, garchi boshqa 

yunon shaharlarda bunday jazo asosan qullarga nisbatan qo‘llanilgan bo‘lsa-da. 

Yaxshi askar bo‘lish nafaqat buyruqqa bo‘ysunish va mashaqqatga chidashni, balki 

mustaqil fikrlashni ham talab qiladi. Askarga yo‘l topish, ov qilish, baliq tutish, 

yulduzlar bo‘yicha yo‘nalishni aniqlash, birinchi yordam ko‘rsatish, zaharli va 

dorivor o‘simliklarni ajratish kabi ko‘nikmalar zarur bo‘lgan. Shuningdek, mustaqil 

qaror qabul qilish ham muhim edi. Spartalik qo‘mondonlar - masalan, Gylippus, 

Mindarus va Lysander - bunga dalildir. Shuningdek, Socrates Spartaliklarni 

Yunonistonning eng buyuk faylasuflari deb hisoblagan. Ayrim tadqiqotchilar Sparta 

Pifagoriylik, Sokrat, Plato va Aristotle falsafasiga asos bo‘lganini ta’kidlaydi. Sokrat, 

Ksenofont va Platon Spartani hurmat qilganlar; shuning uchun Spartani mutlaqo 

savodsiz va anti-intellektual jamiyat sifatida tasvirlash mantiqsiz ko‘rinadi.Aslida 

Spartada ayollarning ham savodli bo‘lgani sababli savodxonlik darajasi yuqoriroq 

bo‘lgan. 

Xulosa qilib aytganda, qadimgi yunon ta’lim tizimlari - Afina va Sparta - o‘rta 

asr va zamonaviy ta’lim nazariyasi uchun ham namuna bo‘lib, demokratik va harbiy 

ijtimoiy tuzumlarda fuqarolarni tayyorlashning turli yondashuvlarini ko‘rsatadi. 

Ularning tarbiyasidagi muvozanatli intellektual, jismoniy va madaniy rivoj g‘oyasi 

bugungi ta’lim tizimlari uchun ham dolzarb saboqdir. 

